
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2018 ԹՎԱԿԱՆԻ 
ՀՈՒԼԻՍԻ 19-Ի N 893-Լ ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ
 
Ղեկավարվելով «Նորմատիվ իրավական ակտերի մասին» օրենքի 34-րդ հոդվածով՝ Հայաստանի Հանրապետության կառավարությունը որոշում է.
1. Հայաստանի Հանրապետության կառավարության 2018 թվականի հուլիսի 19-ի «Հայաստանի Հանրապետությունում ագրոպարենային ոլորտի սարքավորումների ֆինանսական վարձակալության` լիզինգի պետական աջակցության ծրագիրը հաստատելու մասին» N 893-Լ որոշման հավելվածում (այսուհետ՝ հավելված) կատարել հետևյալ փոփոխությունը և լրացումները՝
 1) 40-րդ կետի`
ա. 2-րդ ենթակետից հետո լրացնել նոր՝ 2.1-րդ ենթակետ հետևյալ բովանդակությամբ՝
«2.1. լիզինգի հետ կապված ՖԿ-ի ծառայությունների համար այլ վճարներ (սպասարկման վճար, միջնորդավճարներ և այլն) չեն գանձվում»,
բ. 8-րդ ենթակետից հանել «, իսկ լիզինգի չսուբսիդավորվող տոկոսների վճարման պարտականությունը լիզինգառուի մոտ առաջանում է լիզինգի տրամադրման պահից սկսած» բառերը,
գ. 8-րդ ենթակետից հետո լրացնել նոր 8.1-ին, 8.2-րդ և  8.3-րդ ենթակետեր հետևյալ բովանդակությամբ՝ 
«8.1) լիզինգի չսուբսիդավորվող տոկոսների վճարման պարտականությունը լիզինգառուի մոտ առաջանում է լիզինգի պայմանագրի կնքման պահից սկսած.
8.2) լիզինգի տոկոսադրույքի սուբսիդավորումը սկսվում է լիզինգի պայմանագրի կնքման պահից սկսած.
8.3) լիզինգի տոկոսադրույքի սուբսիդավորման հաշվարկումը՝
ա. լիզինգի պայմանագրի շրջանակներում լիզինգի առարկայի ձեռք բերման համար ՖԿ-ի կողմից վճարված գումարների (արտարժույթի դեպքում՝ համարժեք ՀՀ դրամի) և լիզինգառուի կողմից որպես կանխավճար  վճարված գումարների դրական տարբերության վրա՝ սկսած վերոնշյալ գումարների վճարման օրվանից մինչև լիզինգի առարկայի հանձման-ընդունման ակտերի ստորագրման օրը հաշվարկվում է տոկոս, որը չի կարող գերազանցել լիզինգի պայմանագրով սահմանված տարեկան տոկոսադրույքը,
բ. սույն ենթակետի ա. պարբերությունում հաշվարկված տոկոսագումարը սուբիսադավորվում է լիզինգի առարկայի հանձման-ընդունման ակտի ստորագրումից հետո միանվագ՝ ծրագրով սահմանված ընթացակարգով: Ընդ որում մատակարարման փուլի սուբսիդավորումը կատարվում է մինչև 180 օր ժամկետի համար՝ սկսած լիզինգի պայմանագրի կնքման օրվանից, իսկ 180 օր ժամկետը գերազանցող ժամկետի համար տոկոսների վճարման պարտականությունը կրում է լիզինգառուն։ 
գ. լիզինգի առարկան չմատակարարվելու կամ այլ հանգամանքներով պայմանավորված հանձնման-ընդունման ակտը չստորագրվելու դեպքում՝ սույն ենթակետի բ. պարբերությունում նշված տոկոսագումարն ենթակա չէ սուբսիդավորման և տոկոսագումարի վճարման պարտականությունը կրում է լիզինգառուն:».
3) VIII-րդ գլխից հետո լրացնել նոր IX-րդ գլուխ հետևյալ բովանդակությամբ՝
                           «IX. ԱՆՑՈՒՄԱՅԻՆ ԴՐՈՒՅԹՆԵՐ
56. Սույն որոշման 40-րդ կետի 8.1-րդ, 8.2-րդ և 8.3-րդ ենթակետերի գործողությունները տարածվում են 2020 թվականի մարտի 26-ից հետո ծագած այն հարաբերությունների վրա, որոնց գծով լիզինգառուին լիզինգի առարկայի հանձման-ընդունման ակտի հիման վրա լիզինգի առարկայի հանձնում դեռևս չի իրականացվել կամ լիզինգի առարկայի հանձնումը հանձնման-ընդունման ակտի հիման վրա իրականացվել է, սակայն լիզինգի պայմանագրով սահմանված տոկոսագումարների վճարման պարտավորությունները սույն որոշումն ուժի մեջ մտնելու օրվա դրությամբ դեռևս չեն ծագել։»։
         2. Սույն որոշումն ուժի մեջ է մտնում հրապարակմանը հաջորդող օրվանից։ 

[bookmark: _GoBack]1. Անհրաժեշտությունը - «Հայաստանի Հանրապետության կառավարության 2018 թվականի հուլիսի 19-ի N 893-Լ որոշման մեջ փոփոխություն և լրացումներ կատարելու մասին ՀՀ կառավարության որոշման նախագծի (այսուհետ՝ նախագիծ) ընդունումը պայմանավորված է Հայաստանի Հանրապետությունում ագրոպարենային ոլորտի սարքավորումների ֆինանսական վարձակալության` լիզինգի պետական աջակցության ծրագրի (այսուհետ՝ Ծրագիր) շրջանակներում տոկոսադրույքների սուբսիդավորման հետ կապված հարաբերությունները հստակեցնելու անհրաժեշտությամբ:
2. Ընթացիկ իրավիճակը և խնդիրները – 	Ծրագիրը մեկնարկել է 2018 թվականի  հուլիս ամսից, որի հիմնական նպատակն ագրոպարենային ոլորտի տնտեսավարողներին մատչելի պայմաններով, մասնավորապես՝ ֆինանսական վարձակալության մեխանիզմների կիրառմամբ սարքավորումների մատակարարումն է: 
Ծրագրի մեկնարկից հետո ՀՀ կառավարության տարբեր որոշումներով Ծրագրում կատարվել են մի շարք փոփոխություններ և լրացումներ, որոնցով բարելավվել են Ծրագրի պայմանները, ինչպես նաև լրացվել է ընդգրկման շրջանակը։
Ծրագիրը բավականին պահանջված է և մեկնարկից սկսած մինչև 2021 թվականի մայիսի 31-ը ֆինանսական կառույցների կողմից հաստատվել է 264 շահառուի լիզինգի տրամադրման 369 հայտ՝ շուրջ 10.2 մլրդ դրամի չափով, որոնց շրջանակներում ձեռք է բերվել շուրջ 856 միավոր սարքավորում, իսկ սուբսիդավորման գումարը կազմել է 488.4 մլն դրամ:
Ծրագրի մեկնարկից սկսած լիզինգի տոկոսադրույքների սուբսիդավորումն իրականացվում է լիզինգի առարկան հանձնման-ընդունման ակտի հիման վրա լիզինգառուին հանձնելու պահից սկսած, սակայն Կառավարության 2020 թվականի մարտի 26-ի N 356-Լ և 2020 թվականի օգոստոսի 13-ի N 1355-Լ որոշումներով հաստատված Կորոնավիրուսի տնտեսական հետևանքների չեզոքացման երկրորդ և քսանչորսերոդ միջոցառումներում նշված լիզինգի տրամադրման 0% տոկոսադրույք և լիզինգը տրամադրվում է Հայաստանի Հանրապետության դրամով՝ մինչև 14, իսկ արտարժույթով` մինչև 9 տոկոս տոկոսադրույքով, որոնք ամբողջությամբ սուբսիդավորվում են դրույթները տարընկալման տեղիք են տվել և առանձին ֆինանսական կազմակերպություններ և  շահառուներ նշված դրույթները մեկնաբանում են, որ սուբսիդավորումը պետք է տարածվի նաև լիզինգի հայտի շրջանակներում սարքավորումների ձեռքբերման պատվերի և մատակարարման փուլում ՖԿ-ի կողմից մատակարարին վճարված և լիզինգառուի կողմից ՖԿ-ին` որպես գույքի կանխավճար վճարված գումարի տարբերության վրա։ Արդյունքում մի շարք շահառուների և ՖԿ-ների մոտ խնդիրներ են առաջացել կնքված լիզինգի պայմանագրերի շրջանակներում սուբսիդավորման տրամադրման հարցում։ 
Նախագիծը մշակվել է վերամշակող արդյունաբերության ոլորտներում գործող տնտեսավարողների առաջարկությունների հիման վրա։ 
 3. Տվյալ բնագավառում իրականացվող քաղաքականությունը – ՀՀ կառավարության 2019 թվականի փետրվարի 8-ի N 65-Ա որոշմամբ հավանություն ստացած Հայաստանի Հանրապետության կառավարության ծրագրով ՀՀ կառավարությունը խնդիր է դրել նոր տեխնոլոգիաների և գիտական հենքի վրա հիմնված մրցունակ և արդյունավետ գյուղատնտեսություն ստեղծելու ճանապարհին աջակցել ագրոպարենային համակարգի սարքավորումների և նոր տեխնոլոգիաների ներդրմանը:
 4. Կարգավորման նպատակը և բնույթը – Սույն նախագծով առաջարկվում է ՀՀ կառավարության 2018 թվականի հուլիսի 19-ի N 893-Լ որոշմամբ հաստատված Հայաստանի Հանրապետությունում ագրոպարենային ոլորտի սարքավորումների ֆինանսական վարձակալության` լիզինգի պետական աջակցության ծրագրում կատարել համապատասխան փոփոխություն և լրացումներ, ըստ որոնց. 
- հստակեցվում և լիզինգի տոկոսադրույքների սուբսիդավորումը սկսելու ժամկետ է  սահմանվում լիզինգի պայմանագրի կնքման պահը, 
- Կառավարության 2020 թվականի մարտի 26-ի N 356-Լ և 2020 թվականի օգոստոսի 13-ի N 1355-Լ որոշումներով հաստատված Կորոնավիրուսի տնտեսական հետևանքների չեզոքացման երկրորդ և քսանչորսերոդ միջոցառումների շրջանակներում տրամադրված լիզինգների համար հնարավորություն է տրվում տոկոսադրույքները սուբսիդավորել լիզինգի տրամադրման պահից՝ տարածելով սարքավորումների ձեռքբերման պատվերի և մատակարարման փուլում ՖԿ-ի կողմից մատակարարին վճարված և լիզինգառուի կողմից ՖԿ-ին` որպես գույքի կանխավճար վճարված տարբերության վրա, ընդ որում մատակարարման փուլի սուբսիդավորումը կատարվում է մինչև 180 օր ժամկետի համար՝ սկսած լիզինգի պայմանագրի կնքման օրվանից, իսկ 180 օր ժամկետը գերազանցող ժամկետի համար տոկոսների վճարման պարտականությունը կրում է լիզինգառուն։
5. Նախագծի մշակման գործընթացում ներգրավված ինստիտուտները և անձինք – Սույն նախագիծը մշակվել է Էկոնոմիկայի նախարարության կողմից՝ Ծրագրին մասնակից ֆինանսական կառույցների հետ քննարկումների հիման վրա: Նախագծի մշակմանն այլ  ինստիտուտներ և անձինք չեն մասնակցել: 
6. Ակնկալվող արդյունքը – Սույն որոշման նախագծի ընդունման արդյունքում կլուծվեն Կորոնավիրուսի տնտեսական հետևանքների չեզոքացման երկրորդ և 24-րդ միջոցառումների շրջանակներում տրամադրված լիզինգների տոկոսադրույքների սուբսիդավորման հետ կապված խնդիրները։
7. Ներկայացվող հարցի կապակցությամբ լրացուցիչ ֆինանսական միջոցների անհրաժեշտությունը և Հայաստանի Հանրապետության պետական բյուջեի եկամուտներում և ծախսերում սպասվելիք փոփոխությունները - Լիզինգի պայմանագրի կնքումից հետո ՖԿ-ների կողմից մատակարարներին փոխանցվում է սարքավորումների արժեքի 50-ից 70%-ի չափով կանխավճար՝ հիմնականում արտարժույթով (Եվրո, ԱՄՆ դոլար, կամ ՌԴ ռուբլի), որից 20%-ը վճարում է շահառուն, իսկ մատակարարման տևողություն կազմում է մինչև 6 ամիս և ավելի։ 
Մատակարարման համար ՖԿ-ի կողմից տրամադրված կանխավճարը հաշվարկվել է սարքավորումների արժեքի միջինը 40%-ի (առանց 20% կանխավճարի) չափով, իսկ մատակարարման տևողությունը՝ 4 ամիս։
Ըստ ԳՖԿ-ի կողմից ներկայացված վերջին հաշվետվության 2020 թվականի հունվարի 1-ից մինչև 2021 թվականի հունիսի 30-ը հաստատվել է 8.4 մլրդ դրամի չափով լիզինգ, որից Կորոնավիրուսի տնտեսական հետևանքների չեզոքացման երկրորդ միջոցառման շրջանակներում (2021 թվականի մարտի 26-ից հետո)՝ 4.8 մլրդ դրամի չափով՝ 14% տոկոսադրույքով, որն ամբողջությամբ սուբսիդավորվում է։
4.8 մլրդ դրամ լիզինգի համար մատակարարման փուլում սուբսիդավորում տրամադրելու դեպքում լրացուցիչ սուբսիդավորման գումարը կկազմի շուրջ 88.7 մլն դրամ (4.8մլրդ դրամX40%=1.9մլրդ դրամX14%/12X4)։ 
Բացի այդ, ըստ ՖԿ-ներից ստացված տեղեկատվության 2020 թվականի մարտի 26-ից մինչև 2021 թվականի հունիսի 30-ը ստացվել է շուրջ 18.3 մլրդ դրամի չափով լիզինգի հայտ, որոնք կամ հաստատվել են կամ գտնվում են մատակարարման փուլում։
Ստացված հայտերից եթե հանում ենք նույն ժամանակահատվածում հաստատված շուրջ 4.8 մլրդ դրամի լիզինգը ստացվում է, որ 2021 թվականի մարտի 26-ից մինչև 2021 թվականի հունիսի 30-ը հաստատվել կամ մատակարարման փուլում է գտնվում շուրջ 13.5 մլրդ դրամի լիզինգի առարկա։  
 13.5 մլրդ դրամ լիզինգի համար մատակարարման փուլում սուբսիդավորում տրամադրելու դեպքում լրացուցիչ սուբսիդավորման գումարը կկազմի շուրջ 252.0 մլն դրամ (13.5մլրդ դրամX40%=5.4մլրդ դրամX14%/12X4)։ 
 Հետևաբար, ըստ մոտավոր գնահատականների լրացուցիչ սուբսիդավորման գումարը կկազմի շուրջ 340.7 մլն դրամ (88.7+252.0)։ 
